
              Бай


              Па ўсім свеце, з краю ў край


              Ходзіць мудры, добры Бай.


              3 казак, баек ён сатканы.


              Бай усюды госць жаданы.


              Дарагі, ласкавы Бай,


              Кожны дзень нам казкі бай.


              


            

          

        

      

    

  


  
    
      
        
          
            
              


              Палёт з карлсанам


              У цішы зімовай ночы


              Сон, як казку, бачыў хлопчык.


              Быццам выбег ён на двор,


              Чуе: дзесь гудзе матор.


              Зірк на плот і зірк на дах —


              Карлсан там, нібыта птах,


              То садзіўся, то ўзлятаў.


              I Андрэйка запытаў:


              — Карлсан, будзем сябраваць?


              — Згодны я! Давай лятаць.


              Запасны матор пры мне,


              Узніміся па сцяне —


              I матор, Андрэйка, твой.


              Хлопчык круціць галавой:


              — Не ўтрымае мяне дах!


              — Вінаваты дах ці страх?


              Да цябе спушчуся сам...


              Ой, як весела сябрам!


              Абляцелі двор і сад,


              Рад Андрэйка, Карлсан рад.


              Людзі сочаць за палётам:


              — Незвычайныя пілоты!


              Крута робяць віражы,


              Пры пасадцы дах дрыжыць.


              Адпачнуць хвілінак пяць —


              Зноў стартуюць, зноў ляцяць.


              Прыглядаюцца вароны:


              — Што за птушкі-хуткагоны?


              Толькі дзве, а так трашчаць,


              Цяжка іх перакрычаць.


              Карлсан падміргнуў Андрэйку:


              — Забаўляемся нядрэнна!


              Вы, вароны, не сядзіце,


              А да нас хутчэй ляціце.


              Пагуляем у прасторы.


              I для вас знайду маторы.


              — Без матораў хопіць сілы.


              Разгарнулі птушкі крылы,


              Закрычалі:


              — Кар-р, кар-р, кар-р!


              Карлсан — даху гаспадар —


              У палёце віртуоз,


              То пыхцеў, як паравоз,


              То гудзеў, як самалёт,


              То наладжваў карагод.


              Кажуць Карлсану вароны:


              — Тэмп занадта ўзяў шалёны,


              Мы стаміліся, важак.


              — Патрасецеся не так,


              Паляцім на Марс гуляць!


              Важна курс дакладны ўзяць...


              Загулі мацней маторы.


              — У касмічнай мы прасторы,—


              Крыкнуў Карлсан.—


              Хутка Марс!


              Не чуваць, вароны, вас.


              — Ой, не маем болей сілы!


              Пашкадуй, паломім крылы,


              Застанемся без галоў.


              Паляцім уніз, дамоў.


              



              Карлсан знік. Няма варон.


              Вось і ўвесь Андрэйкаў сон.


              


            

          

        

      

    

  


  
    
      
        
          
            
              


              Казка i ява


              У лесе схавалася казка.


              На елцы яна ці сасне.


              Напэўна, зялёная маска


              Хавае яе ад мяне.


              I доўга я казку шукаю —


              Нідзе непаседы няма.


              Вось зараз вазьму пагукаю —


              Адклікнецца, можа, яна.


              Стаю я пад гонкай сасною,


              Крычу:


              — Дзе ты, казка, а-у-у!


              Яна паўтарае за мною:


              — А-у-у!


              — Я насустрач бягу-у!


              Імчацца і дрэвы і травы —


              Дзівосны зялёны экспрэс.


              Змяшаліся казка і ява...


              Ты казачны замак, мой лес! 

            

          

        

      

    

  


  
    
      
        
          
            
              


              Выпадак у магазіне


              Спяшайце, звяры:


              Магазін у бары.


              Абслугоўвае вавёрка


              Вельмі ветліва і вёртка!


              



              Не прайшло і паўгадзіны,


              Як — чарга ля магазіна.


              Самы першы верабей


              Прымасціўся на вярбе:


              — Калі ласка, мне ячменю.


              — Колькі грамаў?


              — Адну жменю.


              Што падаць, сініца, вам?


              — Камароў мне кілаграм.


              Без чаргі падбегла ліска:


              — Я жыву адгэтуль блізка.


              Глянь, вавёрка,— побач хатка.


              Па суседству — курапатку.


              — Стань, Аліса, у чаргу!


              — Што вы, што вы, не магу!


              Курапатку я чакаю.


              — Ну й нахабная якая!


              Чуеш, ліска, так і знай —


              Курапатку не чакай! —


              Загудзела ўся чарга.


              — Напалохалі, уга!


              — Ціха,— кажа прадаўшчыца, -


              Ты займай чаргу, лісіца.


              Хопіць, любыя, гудзець.


              Хто наступны?


              Вы, мядзведзь?


              — Вельмі я люблю мядок,


              Дайце поўненькі збанок.


              Прадаўшчыца, проста дзіва,


              Завіхаецца рупліва.


              Папрасіў шарак вавёрку:


              — Калі ласка,


              кошык морквы...


              Ля прылаўка ходзіць вожык.


              Грошы ён падаць не можа:


              Не хапае росту крышку.


              — Ты падскоч! — смяецца Мішка.


              — Ну, хутчэй, хутчэй, гарбаты! —


              Наступае воўк на пяты. —


              Надтачы ты ў кузні ногі,


              Недарослы, прэч з дарогі!


              Тут вавёрка не сцярпела


              I ваўку гаворыць смела:


              — Як не сорамна, зубаты,


              Хіба вожык вінаваты! 


              Праз прылавак яна — скок:


              — Дзе ваш, вожык, кашалёк?


              Грошы ў лапку:


              — Што вам даць?


              — Яблыкаў хачу штук пяць.


              Не смяецца ўжо чарга.


              Я таксама памагла б...


              — Дапамог бы я...


              — I я,


              Каб ля вожыка стаяў,—


              Галасы чуваць з чаргі.—


              Вы праходзьце, дарагі...


              Прыляцелі дзве зязюлі:


              — Мы, вавёрка, сёння чулі —


              Прадаюцца тут і мошкі.


              Дык узважце нам патрошкі.


              Прыляцелі тры сарокі:


              — Магазін які высокі!


              — А якія вокны, дзверы!


              — Усярэдзіне праверым,


              Калі хораша і там,


              Мы без пісем, тэлеграм


              Па ўсім лесе абвясцім:


              «Раім вам хутчэй ісці


              У найлепшы магазін.


              Ён працуе сем гадзін...»


              — Хопіць, хопіць вам, бразготкі.


              Пашкадуйце свае глоткі.


              У вушах трашчыць ад вас.


              — Гэй, сарокі, ваш заказ?


              — Што блішчыць вунь там,


              за шклом?


              — Там жукі.


              — Мы забяром.


              Праз гадзіны паўтары


              Кожны ведаў у бары:


              Паміж двух кустоў альховых


              Магазін працуе новы.


              


            

          

        

      

    

  


  
    
      
        
          
            
              


              У лясным трамваі


              Бяжыць трамвай.


              Лясны трамвай.


              Вядзе яго


              Капусцін Зай.


              Пяць бабуль,


              Унукаў пяць.


              А чаму ж усе стаяць?


              Тут не проста, як здаецца:


              Для сядзення


              Ёсць пяць месцаў.


              — Сядай, унук,—


              Гаворыць бабка.


              — Сядай,бабулька,—


              Кажа зайка.


              



              Вось таму і ўсе стаяць.


              Цяжка колы грукацяць.


              На прыпынку стаў трамвай.


              — «Сіні бор»,—


              Гаворыць Зай.


              



              Выйшаў у вагон вадзіцель:


              — Вы, бабулі, пасядзіце.


              — Ну, а як жа нашы ўнукі?


              — Вы вазьміце іх на рукі.


              Бабкі селі


              На сядзенні,


              Пяць унукаў


              На калені.


              — Дзякуй вам,


              Вадзіцель Зай!


              Весялей звініць трамвай.


              


            

          

        

      

    

  


  
    
      
        
          
            
              


              Хата


              На сход сабраліся звяры.


              — Мне жыць не хочацца ў нары, -


              Лica зірнула хітравата, —


              Давайце мы збудуем хату.


              Мядзведзь сказаў:


              — Я памагу!


              Мне цёмна жыць у берлагу.


              — Я згодзен,— кажа воўк зубаты, -


              Даўно бадзяюся без хаты.


              Нясмела вымавіў шарак:


              — Узімку холадна мне так!..


              



              Дзве сцяны узвёў мядзведзь -


              Люба збоку паглядзець.


              Воўк і заяц не адсталі:


              Па сцяне таксама склалі.


              — Сёння возьмемся за дах.


              Дзе ліса?


              



              — Яна ў кустах.


              — Гэй, ліса, чарга твая!


              — Вышыні баюся я:


              Цёмна робіцца ў вачах,


              Як падумаю пра дах.


              I прашу: хто-небудзь, можа,


              Мне, гаротніцы, паможа.


              А за ласку, не сакрэт,


              Будзе певень на абед. 


              — Добра! — кажа воўк лісе.—


              Я пастаўлю кроквы ўсе,


              Дах накрыю за цябе.


              Ну а певень хай дзяўбе


              I пшаніцу, і авёс,


              Каб за гэты час падрос.


              



              Сонцам свеціць новы дах.


              Да ваўка ліса:


              — О жах!


              Певень скокнуў у раку,


              Заспяваў ку-ка-рэ-ку-у!


              I — да дзеда, да бабулі.


              — Нешта спеву мы не чулі.


              — Малатком ты грукацеў —


              Заглушыў птушыны спеў.


              Зараз, любы, я пайду


              Па крынічную ваду.


              



              Піць ахвота нездарма —


              Певунка ў жывых няма.


              



              Назаўтра ўсім сказаў мядзведзь:


              — Сягоння трэба нам паспець


              Паслаць падлогу,


              Зашкліць акенцы,


              Паставіць дзверы


              У хаце, сенцах.


              — Марудна, цяжка слаць падлогу,


              Паклічу зайца на падмогу,


              Яму знаёма гэта справа.—


              Лica — да Зая і ласкава:


              



              — Мы сябруем або не —


              Памажы, саколік, мне.


              А я збегаю да ўзгорка.


              Там расце такая морква!


              Прынясу табе мяшок.


              — Добра,— кажа шарачок.


              



              Роўна выслана падлога


              Аж да самага парога.


              Залацяцца ў вокнах шыбы.


              — Ну і хата, церам нібы!


              — Мы стварылі цуд такі,


              Мы — звяры-будаўнікі!


              Наша дружная чацвёрка!


              — Дзе ж ліса?


              — Пайшла па моркву.


              А з кустоў:


              — Я не паспела,


              Плечы крышачку пагрэла.


              — Калі так,— сказаў мядзведзь, -


              Можаш ты і хвост пагрэць!..


              



              Тры сталы стаяць у хаце,


              Тры падушкі на палацях,


              Тры прыгожыя куфэркі,


              Тэлевізар, печ, люстэрка.


              Тры талеркі, лыжкі тры.


              Здагадайцеся, сябры,


              Колькі ж тут жыве звяроў,


              Працавітых цесляроў?


              Хто застаўся з іх без хаты


              I хто ў гэтым вінаваты? 

            

          

        

      

    

  


  
    
      
        
          
            
              


              Камп'ютэрныя сакрэты


              Мой камп’ютэр размаўляе,


              Мне сакрэты давярае.


              3 ім так весела, цікава:


              Тут і праца, і забавы.


              Ён разумны і старанны,


              I дакладны, і слухмяны.


              Памяць добрую ён мае,


              Шмат чаго запамінае.


              А яшчэ ён Загадайка,


              Фантазёр і Адгадайка.


              Усё бачыць яго вока —


              Побач, блізка і далёка.


              Ён выдатна ловіць гукі,


              Спрытна невідзімкі-рукі


              Робяць тэксты і малюнкі,


              Розных колераў карункі,


              Усялякія узоры —


              Гэта ўсё на маніторы.


              Мой камп’ютэр-апарат


              Патрабуе вельмі шмат:


              Быць уважлівым, умелым,


              Засяроджаным і смелым.


              Добра я павінен знаць,


              Як праграмы падбіраць,


              У камп’ютэр іх уводзіць


              I ніводнай не пашкодзіць.


              Чараўнік камп’ютэр мой:


              Выткаў казачны сувой.


              I адну з іх, казку-быль,


              Мне ніколі не забыць.


              Я сяброў у школе маю,


              Думаў, што іх добра знаю


              Як сумленных і сардэчных,


              Працавітых, чалавечных.


              Ды камп’ютэр-малайчына


              Глянуць іншымі вачыма


              На сяброў мне дапамог,


              Памыліцца ён не мог.


              



              Аднойчы ў юбілейным годзе.


              Яны сышліся ў карагодзе,


              Мае сябры, мае сяброўкі,


              Спявалі песні каля ёлкі.


              Дзед Мароз сачыў за ўсімі —


              За дарослымі, малымі.


              Тут камп’ютэр уключыўся


              I прысутным пакланіўся:


              — Ёсць негатыўныя дасье!


              Уважлівымі будзьце ўсе.


              Прашу належнай цішыні,


              Аспрэчваць — божа барані!


              «Света траўцы, кветкам шкодзіць -


              Па газонах, клумбах ходзіць.


              Андрэй у Каці назнарок


              Узяў з грашыма кашалёк.


              3 вуснаў Славіка і Вовы


              Сыплюцца такія словы!..


              Сук у вішанькі зламаны —


              Паўшчувайце вы Рамана.


              У Валерыка і Зойкі


              Госцяць часта тройкі, двойкі.


              Вам паверыць цяжка ў гэта —


              Любіць Дзіма цыгарэты,


              Не цікавяць Сашу кніжкі —


              Цэлы дзень гуляў бы ў фішкі.


              Сімпатый Стась не выклікае —


              Рагатку злосную ён мае.


              У Дзімы дрэнная адзнака —


              Ён крыўдзіў кошку і сабаку.


              А пяцёрачніца Тома


              Завяла ляноту дома:


              Маме не дапамагала,


              Лета гойсала, гуляла...»


              Каго я ў гэты спіс занёс,


              Таго не любіць Дзед Мароз.


              Аб падарунках і не марце.


              Не забывайце, я — на варце.


              I словы вашы ўсе, учынкі


              Я помню, хлопчыкі, дзяўчынкі.


              Скажу вам шчыра, я шчаслівы:


              Вас болей — добрых і праўдзівых.


              Вам будуць сёння падарункі —


              Паштоўкі, цацкі і ласункі.


              А зараз — ёлка, зараз свята!


              Чароўных промняў дам багата.


              I тут такое раптам стала:


              Умомант музыка зайграла


              



              I сяміколернай вясёлкай


              Зазіхацелі зала, ёлка.


              Дзіўнагалосым карагодам


              Вітаў камп’ютэр з Новым годам.


              Усе былі ў цудоўных масках,


              Такое — толькі ў навагодніх казках!..


              А мой камп’ютэр?


              Ён сапраўдны —


              На варце годнасці


              і праўды.


              Мне аднаму вядомым


              кодам


              Усіх віншую


              з Новым годам!


              


            

          

        

      

    

  


  
    
      
        
          
            
              


              Зай-разгубляй


              — Колькі морквы на вітрыне!


              Заяц скок — і ў магазіне.


              Насыпае морквы кошык


              I да касы.


              — А дзе ж грошы?


              Мне рубель давала маці.


              — Можа, ты забыў у хаце,


              На стале ці на паліцы? —


              Кажа ліска-прадаўшчыца.


              — Не, паклаў яго ў кішэнь.


              — Гойсаў, пэўна, цэлы дзень


              I згубіў рубель свой, Зай.


              А цяпер вось пашукай!


              Шарачок стаў разважаць:


              — Дзе спярша рубель шукаць -


              Столькі бегаў і скакаў!


              Можа, там, дзе асака —


              У балотцы піў ваду.


              Не, туды пазней пайду.


              Перш — на любую палянку:


              Там рабіў зарадку ўранку.


              I стаяў на галаве.


              Можа, рублік у траве.


              Прадаўшчыца кажа зайку:


              — Не згубі трусы і майку!..


              


            

          

        

      

    

  


  
    
      
        
          
            
              


              Гарэзы


              Зайчанятам ля палянкі


              Мамы кроілі панамкі.


              — Памажыце, зайчаняткі,


              Прынясіце ніткі з хаткі.


              — Зараз! — кажуць шаракі.


              Паскакалі напрасткі.


              Па дарозе Мішку стрэлі


              I маліны трошкі з’елі.


              Вожык дзецям слаў пасцелі -


              Пастаялі, паглядзелі.


              Стрэлі зайкі лісянят.


              — Што нясеце?


              — Ліманад.


              — Дзе вы бралі?


              — У крыніцы.


              Можа, хочаце напіцца?


              Зайкі ўбачылі напіткі —


              I забыліся пра ніткі.


              I гамоніць лес сасновы:


              — Сёння зайкі без абновы.


              


            

          

        

      

    

  


  
    
      
        
          
            
              


              Жар-птушка


              Дзе лятаеш ты, Жар-птушка,


              Дзе шукаць тваё гняздо?


              Можа, маеш ты, пястушка,


              Церам свой і служак сто?


              Служкі чысцяць апярэнне


              Ды наносяць чырвань-лак.


              I ад пер’я — асвятленне...


              Хай бы ўсё было не так.


              Светлы церам — вельмі мала,


              Калі церам толькі твой.


              Я хачу, каб ты заззяла


              Над усёй-усёй зямлёй!


              Сонца ў промнях-завітушках


              У мяне над галавой.


              Сонца, можа, ты — Жар-птушка,


              А ўсё неба — церам твой?..


              


            

          

        

      

    

  


  
    
      
        
          
            
              


              Клубокi Калабок


              Скок ды скок Калабок.


              Стрэў на ўзгорку Клубок.


              Сіні, нібы васілёк.


              — Я Клубок!


              — Я Калабок!


              — Хочаш, браце, сябраваць


              I са мною вандраваць?


              — Згодзен, згодзен, сябар. Гэй,


              Хто з нас коціцца хутчэй?


              Раз, два, тры і


              Раз, два, тры —


              Пакаціліся сябры.


              Раз, два, тры, чатыры, пяць —


              Толькі спінкі мільгацяць.


              На лужку Калабок.


              Знік вясёлы Клубок.


              Толькі сіні ланцужок


              Праз узгорак і лужок.


              


            

          

        

      

    

  


  
    
      
        
          
            
              


              Не ўзялі!


              Рэчы складваюць мядзведзі:


              — Да сяброў гасціць паедзем.


              Малышы-медзведзяняты


              Гужам ходзяць каля таты:


              — Татка, нас вазьміце ў госці.


              Ды маўчыць мядзведзь чагосьці.


              I малыя просяць маці.


              — Мы не можам вас узяці,—


              Так мядзведзіца сказала,—


              3 вамі клопату нямала,


              Бо свавольныя занадта.


              Будзе сорамна нам з татам.


              Пагуляйце вы ў бабулі.


              Дзеці сумныя ўздыхнулі. 

            

          

        

      

    

  


  
    
      
        
          
            
              


              Боты


              Буслу вечарам ліса


              Торбу жабаў прынясла.


              Просіць:


              — Бусел, дай мне боты


              Перабрацца праз балоты.


              — Ботаў, ліска, не прасі ты,


              Бо да ног яны прышыты...


              Забірае торбу ліска:


              — Я пайду, бо ночка блізка.


              


            

          

        

      

    

  


  
    
      
        
          
            
              


              Не абхітрыла


              Кліча пеўня ў лес ліса:


              — Маю градку я аўса.


              Спее на другой пшаніца.


              Ёсць чым, Пеця, падкарміцца.


              — Лес мне, ліска, не патрэбен —


              Абдзяру аб голле грэбень,


              Абскубу прыгожы хвосцік.


              Запрасі ты Жучку ў госці. 

            

          

        

      

    

  


  
    
      
        
          
            
              


              Спазніліся


              Збіраўся леў да цёткі ў госці,


              Ды ўсё перашкаджала штосьці:


              То захварэе сам, то львіца,


              То стане спёка, то дажджыцца.


              А часам льва агорне сон —


              I спіць, і спіць па сутках ён.


              Зіма надыдзе. Халады...


              Міналі месяцы, гады.


              Нарэшце выбраліся ўсё-ткі.


              Спазніліся: не стала цёткі. 

